Foreldrasamstarf er líka mikilvægt eftir fermingu. 

Að takast á við lífið og styrkja sjálfsmynd sína er eitt af því sem börn læra samhliða hinu hefðbundna námi í grunnskóla. Mikið reynir á þennan námsþátt á unglingsárunum. Lífsleiknitímar eru einn vettvangur þar sem þetta nám fer fram og oft sér umsjónarkennari um lífsleiknikennslu í sínum umsjónarbekk. Í mörgum skólum koma námsráðgjafar einnig að einhverju leiti að kennslu í lífsleikni á  unglingastigi. Þeir hvetja nemendur til að kynna sér áhugasvið sitt, skoða  eiginleika sína og möguleika til náms. Þannig læra nemendur um lífið og tilveruna út frá öðru en námsbókum. Þeir læra t.d. að setja sér markmið og leggja drög að framtíðarnámi. Foreldrar hafa  fagnað sérstaklega tilkomu námsráðgjafa í grunnskólum og binda miklar vonir við störf þeirra. Nemendur þurfa nú að velja sérstaklega þau fög sem þeir ætla að taka samræmt próf í og um leið huga þeir að því sem þeir vilja leggja stund á að loknu grunnskólanámi. Að velja sér framtíðarviðfangsefni getur reynst mörgum unglingum erfitt en námsráðgjafar hafa þá þekkingu sem til þarf og eru þeim til aðstoðar. Að nemanda líði vel í skólaumhverfinu er grundvallaratriði  í námi hans. Er þá átt við líðan nemandans og aðstæður hans í skólanum hvort sem er inn í kennslustund,  í frímínútum, búningsklefum í íþróttum, í mötuneytinu, á skólalóðinni  eða annars staðar þar sem hann dvelur á skólatíma. Það beinir sjónum okkar að mikilvægu atriði í skólaumhverfinu sem er góður bekkjarandi, hvetjandi námsumhverfi sem ekki er síður mikilvægt í unglingadeildinni en á yngri stigum skólans. Í skólaumhverfinu er lögð áhersla á jákvætt viðmót alls starfsfólks skólans og í því sambandi gegnir umsjónarkennari mikilvægu hlutverki sem sá aðili sem nemandinn hefur vísan aðgang að og treystir helst á. Umsjónarkennara ber að ganga í mál er varða umsjónarnemendur hans komi eitthvað upp sem betur má fara. Samstarf umsjónarkennara og foreldra er einnig áríðandi ekki síður en trúnaður umsjónarkennara við umsjónarnemanda sinn. Í þessu sambandi þurfa umsjónarkennarar oft og tíðum að hafa frumkvæði til að styðja foreldra í uppeldishlutverkinu.  Sá stuðningur getur m.a. birst í ábendingum, uppeldislegum leiðbeiningum eða hvatningu. Umsjónarkennarar gefa umsögn um nemendur sína í foreldraviðtölum sem fram fara að jafnaði tvisvar á ári og er óskiljanlegt að allir foreldrar skuli ekki nýta það tækifæri til samstarfs.
Frumkvæði að samstarfi heimilis og skóla þarf að koma frá skólanum og hvatning skólastjórnenda um að foreldrar hafi samstarf sem og gott aðgengi foreldra að umsjónarkennaranum er lykilatriði. Foreldrar geta auk þess nýtt sér vikulega viðtalstíma kennara eða haft samband í gegnum tölvupóst.  Mikilvægt er að allir foreldrar nýti sér þessa möguleika til samstarfs og temji sér jákvæð viðhorf til starfsmanna skólans og nálgist skólann af virðingu. Heimsíður skólanna bjóða yfirleitt upp á hagnýtar upplýsingar um skólastarfið og er góð leið fyrir foreldra að nálgast skólastarfið. Hrós og hvatning eru stundum kölluð H-vítamín sem öllum eru nauðsynleg bæði kennurum, nemendum og foreldrum.  Í hvetjandi skólaumhverfi er samstarf heimila og skóla virkt í gegnum fyrrgreindar leiðir. Ýmsar frekari upplýsingar er hægt að nálgast á heimsíðu landssamtaka foreldra á www.heimiliogskoli.is.
Í sumum bekkjardeildum eru foreldrar virkir og hafa gott samstarf, en í öðrum bekkjum er lítið um foreldrastarf. Hlutverk bekkjartengla er mjög mikilvægt í þessu sambandi. Mikilvægt er að þeir miðli sín á milli góðum ráðum og velti fyrir sér spurningunni um það, hvernig hægt væri að virkja foreldra enn frekar í skólastarfinu. Gera þarf foreldrum grein fyrir mikilvægi samstarfs og að það geti haft úrslitaáhrif á líðan barnanna og  námsárangur að foreldrarnir séu virkir og hafi jákvæð viðhorf til skólans og samstarfs foreldra. Á hinum Norðurlöndunum virðist hafa komist á sú hefð að það sé nánast skylda að foreldrar mæti á foreldrafundi og taki þátt í starfi foreldra í bekk barna sinna. Þeir foreldrar sem búið hafa erlendis hafa margsinnis bent á þennan þátt og vilja leggja sig fram um að skapa sama anda hér í foreldrastarfinu því ávinningurinn sé mikill. Á undanförnum árum hafa foreldrafélög í framhaldsskólum verið að líta dagsins ljós og 18 ára ábyrgð foreldra á börnum sínum verið áréttuð. Samkvæmt rannsóknum kemur ávinningur af foreldrasamvinnu aðallega fram í betri líðan unglinga, bættum námsárangri og ekki hvað síst í minna brottfalli úr námi.

